
Ụmị Edemede 

Ijele dị ka mmọnwụ na ọrụnka pụtara ihe nke ukwuu na ndụ ndị Igbo. Ọ bụ etu ahụ ka o si 

nwe ọtụtụ akamgba chere ya n‘ihi na ọ bụ ka onye ha ka isi na-awa ya ha. E si n‘edemede 

nchọcha a wee lebaa anya n‘akamgba chere mmọnwụ Ijele, bụ ndị na-eme ka ọ daa ada. Ha 

gụyere: ikuku, ozizo mmiri, na anwansị dị ka ịkọ nsị na ife ajụ. N‘aka nke ọzọ usoro obibi 

ndụ ọgbara ọhụụ dị ka ekpemekpe, agụmakwụkwọ na ọrụ Bekee nke enyeghi ụmụ Igbo 

nwere mmasị n‘etim mmọnwụ ohere. Ebumnuche e ji bagide edemede a bụ ka e si na ya 

wee leghachi anya azụ n‘ihe mere n‘ọrụnka na mmọnwụ bụ Ijele n‘ebe o metụtara ọnọdụ ya 

na ndụ ndị Igbo. Ọ bụ n‘ihi nke a ka o ji dị mkpa na e lebara anya n‘ọdachi ndị a ma chọpụta 

ụzọ ọgbara ọhụụ a ga-esi wee gbochie ha. N‘otu aka ahụ e si n‘edemede a wee na-enye 

akamgba ndị a chere Ijele ọnọdụ kwesịrị ya n‘etiti edemede ndị ọzọ e derela maka mmọnwụ 

Ijele iji bawaye agụmagụ banyere ya. N‘ụzọ pụrụ iche ka e si n‘edemede a zipụtara ọhaneze 

akamgba ndị ahụ chere ya. E mere nchọcha a n‘agụmagụ ọdịnala ma bụrụ n‘isiokwu e si na 

ya ezipụta akamgba chere ọrụnka na mmọnwụ bụ Ijele. Ọ bụ site n‘ihe a hụrụ anya, ajụjụ 

ọnụ, ọbakwụkwọ na ịntanetị ka e si weta ihe e dere n‘edemede a. Atụtụ e ji wee tụchaa 

edemede nchọcha a bụ atụtụ mkpọghaobi nke na-ahụ ọrụnka ọbụla dị ka onyinyo na 

ọdịmara zuru mba ọnụ. A tụchara ụsa dị iche iche e nwetara site n‘ihe a hụrụ, ajụjụ ọnụ, 

ọbakwụkwọ na ịntanetị weta. Nke e si na ha wee chọpụta na e nwere otụtụ ihe mkpọbiụkwụ 

na-agba mgba megide usoro obibi ndụ ndị Igbo n‘ebe o metụtara ọrụnka na mmọnwụ Ijele. 

Edemede a ga-abara onye ọbụla na ọhaneze uru, ọ kachasị n‘ebe ọ gbasara inwe mmasị na 

mmọnwụ ijele na ọrụnka ya. 

 

Ndubata 

Ọ bụ ka onye ha ka isi na-awa ya ha.  fọdụ oge ezigbo ihe na-enwe akwamaka na 

mkpọbiụkwụ na ya. Ọgbatauhie ndị a a na-ahụ na ndụ na-eme ka ezigbo ihe ahụ ghara ịpụta 

ihe. Ihe e ji atụnyere ọnọdụ a bụ agha onye e gburu e buruka dị n‘etiti ihe na ọchịchịị. Ihe 

ndị ahụ bụụrụ  ọrụnka na ijele ọgbatauhie dị ụzọ abụọ. Ha dị n‘ụdị a na-ahụ anya na nke a 

naghị ahụ anya.  dị akamgba abụọ a na-esi n‘aka mmụọ na mmadụ ndị nwere ike ime ka e 

nwe mgbanwe n‘ihu igwe n‘ụdị ikuku na mmiri ozuzo nke ga-eme ka ijele daa ada na site na 

mmepe anya n‘ụdị ya dị iche iche dị ka ekpemekpe ọgbara ọhụụ, agụmakwụkwọ, ọrụ Bekee 

dgz. Nke ọbụla n‘ime ndị a na-eme ka mmụọ ndị mmadụ daa mba. Ihe dị ka agụmakwụkwọ 

na ọrụ Bekee anaghị enye ha ohere ime ihe banyere ọrụnka na Ijele. Ọ bụ ajọ ọnọdụ a mere 

na ọrụnka na Ijele si n‘Ọmabala wee gbasaa n‘ala Igbo, nke na-arụ ọrụ pụrụ iche na 

mmekọrịta mmadụ na ibe ya na-alazị ala n‘ala Igbo taa. 

Akamgba chere ọrụnka na Ijele nke dị ọkpụ na ndụ ndị Igbo enwetabeghi ohere edemede 

nchọcha kwesịrị ya. Ọ bụ nke a mere na a bagidere edemede a ka e wee si na ya mepee anya 

ụmụ mmadụ, ọkachasị ụmụ afọ Igbo banyere akamgba ndị ahụ. Maka na ọ na-eme ka oke 

ugwu na nsọpụrụ na-akwanyere ya n‘oge gboo laa n‘ala Igbo. N‘ihi nke a ka o ji dịmkpa na 

e dere edemede nchọcha banyere akamgba a chere ọrụnka na Ijele ka ọhaneze wee matakwa 

ya, ma si n‘ụzọ dị etu a kpalite mmụọ ndị ga-agba mbọ ịhụ na ọrụnka na mmọnwụ 

nọgidesiri ike n‘ala Igbo. 

Edemede nchọcha a ga-abara ọhaneze uru. Ndị ọ ga-abara uru n‘ụzọ pụrụ iche bụ ụmụ 

akwụkwọ, n‘ihi na ọ ga-eme ka ha bawanye na mmụta. Edemede a ga-abara ndị nkụzi na 

ngalaba na-amụ ọrụnka ọdịnala dị iche iche na ijele uru, n‘ihi na ọ ga-eme ka anya ha mepee 

n‘ihe banyere ọrụnka na ijele na akamgba chere ya. Nke a ga-eme ka ha nwe mmasị na ya 

ma gaa n‘ihu kụziere ya ụmụakwụkwọ ha. Ndịọzọ edemede a ga-abara uru bụ ndị na-ede 

edemede nchọcha n‘ọrụnka na Ijele, maka na ọ ga-abụrụ ha ebe mgbakwasị ụkwụ 

n‘edemede nchọcha ha.  

 

Atụtụ Nchọcha 

Atụtụ a gbadoro ụkwụ na ya mee nchọcha bụ atụtụ mkpọghaobi. Ọ bụ Carl Jung, nwa afọ 

Swiss biri ndụ ya n‘agbata afọ 1875-1961 mere ka atụtụ a pụta ihe. Atụtụ a bụ nke isiokwu 

ya bụ ịchọpụta ihe ndị ahụ dị n‘ọrụnka ma ọ bụ ọdịnala nke nwere otu ụdị, na otu echiche 

nyere onye ọbụla. Mkpọghaobi dị ka aha ya si dị, na-akpọghachị echiche ndị mmadụ n‘ihe 

ndị ahụ nyere mmadụ niile otu nghọta na nkwenye mgbe ọbụla a hụrụ ha n‘ụdị ọrụnka, 

onyinyo na ọdịmara. Kennedy na Gioia (2007:1520) zipụtara otu echiche a mgbe ha si na 

mmadụ niile nwere ihe ha nwere otu nkwenye na ya. Ha mere ka a mata na ihe ndị ahụ na-

ezipụta onwe ha n‘ụdị ọdịmara, agwa, ọnọdụ maọbụ onyinyo ndị ọhaneze hụtara dị ka ihe 

nwere otu mpụtara. Mmọnwụ, etimmọnwụ na nkwenye na mmụọ na-egosi nkwenye ndị 

Igbo na mmekọrịta ndị nọ ndụ na ndị nwụrụ anwụ. Etimmọnwụ bụ otu n‘ime ihe ụfọdụ 

mmadụ ji ebi ndụ, dị ka nkwenye na ọdịnala ha si dị. Dobie (2012:62) sị na mkpọghaobi na-

eleba anya n‘ihe banyere onyinyo na-apụta n‘ọdịnala mba ọbụla, ma bụrụ nke a na-emeso 

otu ụdị omume n‘oge niile na n‘ebe niile. A họọrọ atụtụ mkpọghaobi dị ka atụtụ e ji wee 

tụchaa edemede a n‘ihi na mmọnwụ na ọrụnka bụ dị ka onyinyo na ọdịmara nwere otu 

mpụtara nye ụfọdụ ọdịnala mba ụwa bụ nke atụtụ a zipụtara ebumnuche ha n‘isiokwu 

nchọcha a. 

 

Ọrụnka 

Ọrụnka bụ okwu na echiche na-ezipụta nka, nke bụ mmadụ imepụta ihe, ịrụpụta ihe, 

imegharị ihe, ma ọ bụ ịhazigharị ihe etu ihe ahụ si wee zipụta onwe ya n‘anya ime echiche 

omenka ahụ. E nwere ọrụnka n‘ụdị ya dị iche iche. fọdụ ọrụnka na-ama mma ma a na-ele 

ha anya, ebe ndị ọzọ abụghị site mma ha mara mere ha ọrụnka, kama site n‘ihe e ji ha eme 

na uru ha baara ndị nwe ha. Ka o sila dị otu echiche na-abata ụfọdụ mmadụ n‘obi banyere 

ọrụnka bụ ―mma‖, nke si n‘echiche ime ma ọ bụ ịhazi ihe n‘ụzọ mara mma. Ọtụtụ odee e 

deela echiche banyere okwu a bụ ọrụnka. Otu onye n‘ime ha bụ Aristotle (330 BC) kọwara 

na ọrụnka bụ nṅomi n‘ụzọ dị iche iche. Ọ gara n‘ihu kwuo na egwu si na nṅomi ụda na ụtọ. 

Mana egwu na-eṅomi naanị ụda, ebe abụ na-eṅomi asụsụ. Ọ bụ ụzọ e si eme ma na-

egosipụta mmasị n‘ihe dị ka ọ si dị, maọbụ ihe ọ na-anọchite anya ya. Ọ bụ ụzọ e si akọwa 

maọbụ ekwupụta mmụọ mmadụ maọbụ echiche ya. N‘uche Aniakor (2002:300), ọrụnka bụ 

ihe ọbụla mmadụ rụrụ mara mma nke na-akpalite mmụọ mmadụ. Ọ na-eme ka onye hụrụ ya 

nwe echiche ga-anọ ogologo oge banyere ihe ahụ, ọ kachasị echiche amamiihe. Ọ gara n‘ihu 

kwuo na ọrụnka nwere ike bụrụ ihe a tụrụ atụ dị ka isi mmọnwụ, onyinyo ndị ichie, ihe e 

kere eke maọbụ ihe aka mere, ihe a kpụrụ akpụ maọbụ ihe e sere ese. Ọ bụ ihe ndị a ka ndị 

Igbo na-akpọ ihe nkiri n‘ihi na ha na-enye ọṅụ mgbe a na-ele ha anya. 

Ọ bụ echiche dị etu a ka Ani (2011:26) ziputara oge ọ sị na mma bụ okwu na-ezipụta ihe 

nka. Ọrụnka bụ nke si n‘ekereeuche mmadụ ma bụrụ nke mara mma. Ọ kwukwara na 

ọrụnka bidoro mgbe ndụ mmadụ bidoro. O kwuru na ọrụnka mbụ a hụrụ n‘ụwa, bụ 

okpokoro ejule a chọpụtara n‘ime ọgba dị na Saụtụ Africa n‘afọ 1705. Odee a gara n‘ihu 

kwuo na ihe kachasị pụta ihe n‘ọrụnka dị ka ihe mmadụ mepụtara bụ na o nwere ikike 

igosipụta ihe dị n‘ekereuche onye ọrụnka ahụ. Tolstoy (2015) n‘aka nke ya zipụtara echiche 

na-ekwu na ọrụnka bụ isi n‘ụzọ dị omimi gwa otu onye maọbụ ndị mmadụ okwu. Ọ bụ ihe 

dị iche iche mmadụ mepụtara nke gụnyere ịrụpụta ma ọ bụ imepụta ọrụnka, inyocha ọrụnka, 

ọmụmụ akụkọala banyere ọrụnka na ime ka nkamma dị n‘ọrụnka pụtawanye ihe.  

Ọrụnka metụtara mmụta onye ọrụnka nwere maọbụ nka o nwere n‘usoro mmepụta ọrụnka 

ya. Aniakor (1982) mere ka nke a pụta ihe oge ọ sị na ndị Igbo weere ọrụnka ka nnukwu ihe 

site n‘etu ha si ahụ mma ọrụnka mara. Ọ bụ echiche dị etu a ka Aniakor (2002:300) zipụtara 

mgbe o kwuru na ọrụnka ndị Igbo gbadoro ụkwụ na nsirihụndụ ha na mmekọrịta mmadụ na 

ibe ya. O mere ka a mata na ọ bụ mmụọ bụ ―Ala‖ ka onyinye nka si wee pụta, iji zipụta 

n‘uju mmekọrịta mmadụ na ibe ya na n‘usoro agamnihu ha. Ndị Igbo debere ọrụnka, onye 

ọrụnka na ihe banyere ọrụnka n‘ọkwa dị elu. Ọ bụ nke a mere na ọtụtụ obodo n‘ala Igbo bụ 

ndị e ji ọrụnka mara.  

Ọrụnka bụ ebe ngosipụta usoro obibi ndụ, n‘ihi na ọ na-arụgara usoro obibi ndụ nke ndị nwe 

ya aka. Okodo (2003:51) mere ka a mata nke a oge ọ sị na ndị Naịjirịa nwere ọtụtụ ọrụnka 

nke si n‘usoro obibi ndụ ndị bi na mpaghara ahụ. Danto (2003) n‘aka nke ọzọ zipụtara na 

ọnọdụ ọrụnka dị ka ọrụaka si n‘echiche ọdịnala onye ọrụnka nwe ya nyere ya, karịa etu e si 

ele anya na ọ dị maka na ọdịnala so n‘ihe e ji akọwa ọrụnka. Ọ bụ otu echiche ahụ ka 

Olaniyan na Quayson (2007:593) ji kwuo na ‗ọrụnka na-enye nghọta banyere ihe 

mejụpụtara ụwa na amụmamụ usoro obibi ndụ na mmekọrịta mmadụ na ibe ya.‘ 

Omenchọcha kwenyere n‘echiche ndị odee a banyere ọrụnka, n‘ihi na ọ bụ ihe onye ọrụnka 

rụrụ mara mma, nke si n‘echiche ya wee pụta n‘ụdị dị iche iche na-enye nghọta dị iche iche.  

 Wollheim (1968) mere ka a mata na e nwere ụzọ atọ e si achọpụta na ọrụnka mara mma site 

n‘etu o si ezipụta ndụ n‘ozuzuoke. A kpọrọ ya ‗realist‘ n‘asụsụ Bekee. N‘ebe a o zipụtara na 

mma ọrụnka n‘ụdị ya dị iche iche si n‘ihe a hụrụ anya n‘ime ya. Nke ọzọ bụ ebumnobi 

ọrụnka a kpọrọ ‗objectivist‘ n‘asụsụ Bekee. N‘ebe a ọ kọwara na mma ọrụnka dabeere n‘uru 

ma ọ bụ ọrụ ọ na-arụ. Echiche a gbadoro ụkwụ n‘uru ọ na-abara ọhaneze n‘uju, nke pụtara 

ihe n‘etu ha si wee were ọrụnka ahụ. Nke atọ n‘usoro e si achọpụta mma ọrụnka bụ site 

n‘ihe ndị ji kpọrọ ihe a kpọrọ ‗relativist‘ n‘asụsụ Bekee. Echiche a na-ezipụta na e nwere 

usoro dị iche iche ndị mmadụ si eme ihe, n‘ihi na e nwere usoro pụrụ iche ndị mmadụ si ele 

ọrụnka na ọrụ ọ na-arụ anya n‘ime senchuri iri na itoolu na n‘ime ngwụcha senchuri iri 

abụọ. 

Onye ọrụnka na-arụpụtaara ọhaneze ihe ọhụụ site n‘echiche nka na anya ime uche ya. Mgbe 

ụfọdụ ihe ahụ agaghị enwe nghọta ọdịnala obodo a rụrụ ya ma na mma ọrụnka mara na-eme 

ka ndị mmadụ nabata ya. Ọ bụ otu echiche ahụ ka Ekwealor (2010:185) zipụtara oge ọ sị na 

ndị Igbo bụ ndị e ji ọrụnka dị iche iche mara. O mere ka nke a pụta ihe oge o kwuru na ihe 

ọkpụ dị iche iche e gwuputara n‘Igboukwu na-egosi na ọrụnka abụghị ihe malitere n‘ala 

Igbo taa. Heidegger (2001) n‘aka nke ya kwuru na ọrụnka bụ usoro ndị obodo si emepụta 

ihe n‘ụdi nke ha maka nkọwa onwe ha. Ọ bụ otu echiche ahụ ka Iloegbunam (2015) 

mechapụtara ihe oge ọ sị na ọrụnka bụ mmadụ ime ihe ka ọ maa mma. O nwere ike ime ihe 

jọrọ njọ ka ọ maa mma, maọbụ ime ihe mara mma ka ọ maa mma karịa. Ọ gara n‘ihu kwuo 

na ọrụnka dị ka ihe mmụọ n‘ihi na ọ bụ etu mmụọ si egosi dibịa ahịhịa n‘ọhịa, ka ihe a naghi 

ahụ anya sị abịa n‘uche onye ọrụnka, o wee rụpụta ya n‘ọrụ nka ya.  

Dickie (2015) zipụtara otu echiche a site n‘ịsị na ọrụnka bụ etu onye maọbụ ndị tosiri etosi 

si eme ihe n‘ọnọdụ ewumewu, mmekọrịta mmadụ na ibe ya, a na-akpọ ―ụwa nka.‖ Ọ bụ 

echiche a ka Einstein (2015) mere ka ọ pụta ihe mgbe ọ sị na n‘ọtụtụ obodo, ọrụnka na-

ezipụta ntọaja dị n‘ụfọdụ emume dị ka n‘ịgba egwu iji zipụta ọdịmara ha ma ọ bụ iji chọọ ha 

mma. Okunna (2010:83) kọwara na ọ bụ ọrụnka ka e ji ama atụ onye ọrụnka n‘etiti ndị Igbo, 

n‘ihi na ọrụnka bụ ihe ndị mmadụ na-anabata dị ka ihe ịtụnanya, site n‘etu onye ọrụnka rụrụ 

ya si wee chọọ ya mma.  

Asigbo (2013:11) mere ka a mata na ọrụnka na-akụziri anyị etu a ga-esi gbazie nka na ụzụ 

n‘ụzọ ga-aka mma kama ime ka anyị bụrụ ohu nyere ha. Otu echiche a pụtara ihe n‘okwu 

Einstein (2015) bụ onye sị na ọrụnka na-enye aka kọwaa ihe n‘ụzọ okwu ọnụ maọbụ 

ederede enweghi ike ịkọwa ya, ma na-egosi onwe ya n‘ụdịdị ya n‘ọdịmara nke na-eme ka 

nghọta ya dị mfe. Odee a zipụtakwara na ọrụnka na-enye aka na mkparịta ụka n‘ihi na ọ bụ 

nke a rụrụ ka o nwee mmetụta nye mmadụ, nke a pụtara ihe n‘ọrụnka e sere ese nke na-

agbazi etu okporo ụzọ dị na mpaghara si dị. Ọ gara n‘ihu kọwaa na mkpebi uru ọrụnka bara 

si n‘etu ọrụnka ahụ na onye hụrụ ya si enwe mmekọrịta ihu na ihu nke ga-eme ka ọrụnka 

ahụ bawanye ọgụgụ isi onye ahụ. Ihe mbụ ọrụnka ga-eme na ndụ onye ha abụọ nwere 

mmekọrita bụ ịkpalite mmụọ na echiche ya nke bụ ụzọ ọ ga-esi bara ya uru.  

Ọtụtụ oge ọrụnka na-akpalite mmụọ na echiche mmadụ, na-eme ka mmụọ ya, nkwenye ya, 

ma ọ bụ nsirihụndụ ya na-ezipụta ọdịnala ndị nwe ya. Ọrụnka nwere ike ịkọwa onwe ya site 

n‘ihe e ji maka ya mepụta ya maọbụ na-akọwa onwe ya site n‘onyinyo ma ọ bụ ihe ọzọ. Ọ 

gara n‘ihu kwuo na ihe dị iche na nka, na ọrụnka bụ naanị etu ndị mmadụ si nabata ha na 

ndụ ha. Ọ bụ nke a mere e ji arụ ọrụnka ka ọ bụrụ ihe e ji eziputa echiche, amụma 

ndọrọndọrọ, ihe nke mmụọ, ma ọ bụ nsirihụndụ, ka e wee si na ya na-ezipụta nkamma. 

Roberts (1974) zịpụtara echiche a oge o kwuru na ọrụnka na-eme ka mmadụ na-enwe 

mkpalite nke mmụọ n‘akparamagwa ya, maka na ọrụnka nwere ike izipụta mma maọbụ ezi 

omume. Ọrụnka nwere ike ịbụ ụzọ e si ele anya n‘ọnọdụ mmadụ.  

Achebe (2012:56) zipụtara na ọrụnka kwesiri nchekwaba oge ọ sị, ―Ọ dị mkpa ime ka 

ọrụnka na-adị ndụ site n‘iweghachi ya azụ na ndụ ka ha abụọ wee nwe mkparitaụka.‖ 

Nkwenye ndị mmadụ na-enwe n‘ebe ọrụnka dị si n‘etu ha si anabata ya n‘etiti ọrụnka ndị 

ọzọ. Iwoba (2015) sị na ọ bụ ijele kasị n‘ọrụnka niile a rụrụ n‘ala Igbo. O mere ka a mata na 

sisi, anụọhịa, onyeọcha, na ihe ọrụnka niile dị n‘awụrụ ijele na-egosi na o zuru oke n‘usoro 

obibi ndụ ndị Igbo.   

Ihe ọbụla bụ ọrụnka nwere nkamma nke onye ọrụnka si na ya egosipụta. Mma ọrụnka mara 

pụtara ihe na nkwenye ndị nwe ya, n‘ihi na o nwere ihe omimi pụrụ iche na ndụ ha ọrụnka 

ahụ na-anọchite anya ya. E lee awụrụ ijele anya nke ọma, e nwere ike ikwu na onye ọrụnka 

izizi rụrụ ya aghaghị inwe echiche banyere ụlọ na-eme ngagharị mgbe ọ na-arụ ya. 

Iloegbunam (2014) zipụtara echiche a mgbe ọ sị na ọrụnka bụ ihe onye ọrụnka rụpụtara site 

n‘ekere uche ya nke na-adị n‘ụdị akpụrụakpụ, apịrịapi, atụrụatụ, ekereeke, akwụrụakwụ 

nakwa edereede dị iche iche. Asigbo (2012:7) mere ka echiche a pụta ihe mgbe ọ si na 

ọrụnka na-arụga aka, ma ọ bụ na-anọchite anya ihe a naghị ahụ anya, n‘ihi na ọ bụ mmepụta 

ihe a naghị ahụ anya nke si n‘uche onye ọrụnka wee pụta. Odee a gara n‘ihu kwuo na ndị 

mmadụ na-elegara ọrụnka anya ka ihe mara mma nke na-echetara ha ọtụtụ ihe a na-ahụ anya 

ma nke a naghị ahụ anya. Ọ sị na ọrụnka bụ ụzọ ndị mmadụ si elegara ndụ anya, mere na 

onye ọrụnka na-enwe ugwu, na nsọpụrụ n‘etiti ndị mmadụ.  

 

Ijele  

Ijele bụ otu n‘ime mmọnwụ e nwere n‘ala Igbo. Ọ na-ebu ibu nke na ihe a ga-eji tụnyere ya 

bụ  ụlọ ata. Ọ bụ ya kacha mmọnwụ ndị Igbo niile n‘ibu. Akụkụ ahụ ya juputara n‘ọtụtụ 

ọrụnka dị iche iche na-ezipụta nkwenye na nsirihụndụ ọdịnala ndị Igbo. Ọrụnka ndị ahụ dị 

iche iche dị n‘ijele bụ awụrụ ijele mere na ọ mara mma n‘ụzọ pụrụ iche n‘etiti mmọnwụ ndị 

ọzọ dị n‘ala Igbo. Ọtụtụ ndị mmadụ na ndị odee ekwuola ma depụta echiche ha banyere 

ijele. Otu onye n‘ime ha bụ Iloegbunam (2015) onye zipụtara ntọala mkpụrụokwu bụ ijele 

oge ọ sị, ―Ijele bụ okwu na-ezipụta inwe ume maọbụ ike. Ọ na-egosipụta na awụrụ ijele na-

adị arọ, site na akarangwa e ji wee rụọ ya n‘oge gboo.‘‘ Echiche a pụtara ihe n‘okwu bụ ―Jee 

lelee ma ọgịrịga ọ waala gị.‖ Okwu a bụ okwu a na-agwa ijele. Ọ bụ mkpọbiri okwu a bụ 

‗Jee lelee ma ọgịrịga ọ waala gị‘, ma ọ bụ ‗Jee lelee ma ike ibu ibu ọ dị gị‘ ka a na-akpọ 

―Ijele‖. Ọ gara n‘ihu kwuo na ijele mara mma nke ukwuu n‘ihi na o nweghi ihe adịghị n‘elu 

ya. Ọ dị ka akwụkwọ e dere usoro obibi ndụ ndị Igbo n‘ihi na ọtụtụ ihe ọdịnala ndị Igbo dị 

n‘elu ya. Ijele na-enwe ugwu n‘ihi na ọtụtụ ihe e ji mara ndị Igbo dị n‘elu ya. Ọ bụ nke a 

mere ndị Igbo na-ekwu n‘okwu ma na-agụ n‘egwu na mmọnwụ ọzọ agaghị aka ijele.  

Edozie (2015) kọwara na ijele kacha mmọnwụ niile dị n‘ala Igbo, n‘ihi na enyi mmọnwụ 

mere ka ọ ka ijele buo ibu mana o nwere ụkwụ anọ‘. Ọ sị na ọ bụ naanị Ijele bụ mmọnwụ 

nwere ụkwụ abụọ buru ibu ma dịkwa arọ, maka na mmọnwụ niile dị n‘ala Igbo nọ n‘isi 

Ijele.‘Ọ bụ otu echiche a ka Aniakor (2002:327) zipụtara mgbe ọ sị na ọ bụ ijele kacha 

mmọnwụ niile dị n‘ala Igbo. Ọ gara n‘ihu kwuo  na ọ bụ ya na-edu mmọnwụ ndị ọzọ n‘ihi 

na ọ bụ eze mmọnwụ. Ọ sị na ijele na-egosi ịdị n‘otu ihe e kere eke n‘ụwa a. Ihe nke a 

pụtara bụ na ọtụtụ ihe e kere eke dị n‘isi ijele. Akwa dị oke ọnụ dị n‘akụkụ ndịda ya nke na-

ejupụta n‘esereese na apịrịapị a na-ahụ n‘ahụ ụlọ na n‘ọnụụzọ iji chọọ ya mma. Ọ gara n‘ihu 

kwuo na ijele bụ nnukwu ọrụnka na-egosiputa ụwa mmadụ nọ n‘ime ya na ihe a na-eme 

n‘obodo. O kwukwazịrị na ijele na-egosipụta ụwa ụmụ mmụọ site na mmọnwụ ndị Igbo dị 

iche iche na-eme ka ntọaja na ebube ijele pụta ihe. Odee a sị na ụdị anụọhịa dị iche iche dị 

n‘elu ijele dị ka eke na agụ na-ezipụtakwa ụwa anụmanụ. Ihe nke a pụtara bụ na a chịkọbara 

usoro obibi ndụ ndị Igbo n‘ijele dị ka otu ọrụnka na-eweta mmekọrịta mmadụ na ibe ya 

nakwa udo nke echiche.  

Amankulor (2002:404) sị na ijele bụ mmọnwụ mara nnukwu mma ma nwe ugwu mere na ọ 

na-eri obodo nnukwu ego iji rụọ ya. Ọ sị na o buru nnukwu ibu ma na-agba egwu ọgụgụ, 

egwu ọgbụgba. Ọ bụ echiche banyere nzọụkwụ egwu ya a, mere na ndị nkiri na-eche ebe o 

si wee bịa.  

Nnekwe (2015) zipụtara na ijele bụ mmọnwụ buru ibu, maa mma nke ukwuu n‘ụdị gbara 

mmadụ gharịị, maka na ọ bụghi ihe otu onye nkiri hụrụ n‘elu ijele ka ibe ya hụrụ n‘ihi na ihe 

nọ n‘elu ya hiri nne. Ọ sị na ọ bụ nke a mere ndị Igbo ji asị na ‗nkiri ijele jiri chi.‘ Nke a 

pụtara na mmọnwụ a bụ nnukwu ihe nkiri, nke na ndi mmadụ ga na-ekiri ya malite n‘ụtụtụ 

ruo n‘abalị. Udealor (2015) kọwapụtara na ọ bụ ijele kacha mmọnwụ dị n‘ala Afrịka buo ibu 

ma bụrụ onyinye pụrụ iche si n‘ala Igbo n‘ime Naijirịa. Ọ gara n‘ihu, kwuo na ndị obodo dị 

iche iche na Steeti Anambara nke dị na ndịda-ọwụwa anyanwụ ala Naịjirịa, na-eduputa 

mmọnwụ ijele na mmemme ụfọdụ dị ka akwamozu, erimji na emume e ji akpọku mmụọ 

ọmụmụ na ụba. Ihe omimi banyere etu ijele si buo ibu, mere na e nwere ọtụtụ ihe na-eme na 

ndụ e gosipụtara n‘elu ijele. 

N‘otu aka ahụ ka Nwachukwu (2003:166) zipụtara otu echiche ahụ mgbe ọ sị na ọtụtụ 

mmadụ na-ekwu na ijele kacha mmọnwụ ndị Igbo ndị ọzọ. Na ọ na-adị ka ụlọ ma na-

anọchite anya ihe niile ndị Igbo maara na ihe ha kwesịrị ịma dị ka agbụrụ. Obasi (2010:9) sị 

na ijele mara mma nke ukwuu ma nwee ugwu maka na ọ bụ naanị n‘afọ iri abụọ na ise 

maọbụ n‘afọ iri ise ka o ji apụta. Nkọwa a odee a nyere ebe a abụghị eziokwu n‘ihi na e 

nwere ụfọdụ mmemme mmọnwụ Ijele ji agba n‘ụfọdụ obodo. N‘aka nke ọzọ, ọ bụrụ na ọ bụ 

etu a ka e si ezipụta ya n‘obodo ya ọ bụghị etu a ka e si ezipụta ya n‘obodo ndị ọzọ n‘ala 

Igbo. Nweke (2015) sị na ijele na-ezipụta ịdị ukwu, ịbụ eze nakwa ọgaranya. Ọ sị na ogbe 

niile dị n‘Ayamelum na-eduputa ijele oge niile. Ya bụ  na ogbe ọbụla nwere nke ha. Ebube 

ijele si na nkwenye ndị Igbo na mmọnwụ bụ ndị nnọchite anya ndịichie. Mmọnwụ niile na-

enwe ebube n‘ala Igbo, mere e ji ekwu na o nwere ihe mmọnwụ na-eme e ji agbara 

mmọnwụ ọsọ. Ihe ahụ e ji agbara mmọnwụ ọsọ bụ ebube ma ọ bụ ibobo, na-arụ ọrụ pụrụ 

iche na ijele. Edozie (2015) n‘aka nke ya sị na ijele bụ mmọnwụ ọha obodo nwe, nke mere 

na otu onye enweghị ike ịgba ya maka na ọ na-eri nnukwu ego nke otu onye agaghị 

enwetali. Ọ bụ ndị obodo na-akwado ijele, mere na ihe niile banyere ijele ahụ bụ ndị obodo 

na-eme nkwado ya. Ọ gara n‘ihu kwuo na ijele na-agba ụbọchị abụọ, na ọ gbaara ndị obodo 

n‘ụbọchị mbụ, n‘ụbọchị nke abụọọ gbaara ụmụada. 

Ijele bụ mmọnwụ nwere nnukwu ibobo maọbụ ebube, mere na ya na mmọnwụ ọzọ anaghị 

agbakọta n‘ama otu oge. Ọ bụ n‘ibobo mmọnwụ ka ugwu na nsọpụrụ a na-enye ya dị.  

Echiche a pụtara ihe n‘Asigbo (2012:7) mgbe ọ sị, ‗Ọ bụ ibobo na-eme ọrụnka bụ awụrụ e ji 

akwa kwaa ka ọ bụrụ mmụọ. Ọ bụ ibobo a na-eme ka mmọnwụ nọzuo ebe niile ma nwe ike 

nke mmụọ.‘ Nwakaeze (2015) sị na n‘oge gboo mgbe ihe banyere ijele nwere ugwu, ọ na-

agba n‘ama ebe niile edere jii akwụkwọ osisi niile akwụrụ otu ebe. Nduputa ijele na-abụ 

nnukwu emume ndị mmadụ ji enwe obi ụtọ, maka na e nwere ihe ngosi dị iche iche a na-

eme na ya, dị ka egwu ụmụokorobịa na ụmụagbọghọbịa. Ọ bụ n‘oge ọkọchị ka ijele ji agba 

iji mee mmemme ọmụmụ na nke ụba ihe akụkụ ubi. 

Edozie (2015) sị na ọ bụ ugboro atọ ka ijele na-agba n‘ọgbọ ma ọ bụ n‘ama, na ọ gbaa nke 

mbụ ọ baa n‘ọda, ọ gbaa nke abụọ bakwa n‘ọda, wee gbaa nke atọ. Ihe nke a pụtara bụ na 

ihe dị mma gbasara ijele bụ na mmụọ nọ n‘awụrụ nọ n‘etiti ịdị nkọ na ịjụ oyi. Ọ bụ n‘ọnọdụ 

a ka ijele ji ezipụta na ọ bụ eze mmọnwụ niile n‘ala Igbo site nzọụkwụ egwu ya na-ejupụta 

na nganga, ugwu na ebube mgbe ọ nọ n‘ọgbọ.  

E nwere oge na ọnọdụ ijele ji agba n‘ọgbọ. Ọ bụ ijele na-agba naanị ya n‘ọgbọ ma bụrụ 

mmọnwụ ịkpeazụ na-agba n‘ama. Ọ sị na ijele na-agba n‘akwamozu ndị eze. O nwekwara 

ike ịgba n‘akwamozu  nwoke a ma aha ya; maọbụ nwaanyị ma mmọnwụ, ya na akwamozu 

onye ọbụla dị n‘otu ijele n‘ala Igbo.  

Ka o siladị, echiche ndị mmadụ na ndị odee zipụtara banyere ọrụnka, na mmọnwụ Ijele 

dịcha mma n‘ụdị ha, mana o nweghi nke ọbụla n‘ime ha a ga-eji nọchite anya edemede 

nchọcha a. N‘ihi na ọ dịghị nke ọbụla n‘ime ha zipụtara ihe banyere akamgba chere ọrụnka 

na ijele na ndụ ndị Igbo. Ọ bụ nke a mere o ji dị mkpa na omenchọcha bagidere edemede a, 

wee na-arịọ ka e nye ya ohere n‘etiti edemede nchọcha ndị ọzọ maka na ọ ga-eme ka mmụta 

banyere akamgba, ọrụnka na mmọnwụ ijele bawanye. 

Akamgba Chere Ijele  

Ọrụnka na mmọnwụ bụ ijele nwere ọtụtụ akamgba chere ya. Ọ dị nnukwu mkpa ịnọ n‘ebe a 

lebaa anya n‘ọtụtụ akamgba ndị ahụ chere ọrụnka na ijele iji mee ka o doo onye ọbụla anya. 

N‘otu aka ahụ a ga-esi n‘ụzọ dị etu a mee ka a mata mkpa ọ dị na ụmụ Igbo gbasiri mbọ ike 

ka ọrụnka na ijele ghara ịlaa n‘ala Igbo kpamkpam. N‘ihi aka mgba ahụ chere ya maka na 

nke a ga-abụ mmadụ iji ụjọ daara enwe n‘elu. Ndị Igbo dewere mmọnwụ Ijele na ọrụnka ya 

n‘ọkwa dị elu na ndụ ha, ọ bụ nke a mere na akamgba chere ya adịghị obere, maka na ọ bụ 

ka onye ha ka isi na-awa ya ha. Akamgba a chere ijele ugbu a na-ezipụta agha ahụ dị n‘etiti 

ihe na ọchịchirị n‘ezie. Ọ bụ nke a ka o ji dị mkpa na a gbara mbọ ịhụ na ihe ọbụla 

akpagbughi ọdịnala nduputa ijele iji mee ka ọ ghara isi n‘ụzọ dị etu a laa n‘ala Igbo. Ọ 

bụrụgodu na o nwere ebe nduputa ijele si eri mperi na ndụ ndị Igbo n‘oge gboo, ugbu a bụ 

oge o kwesịrị ka a gbazie ya, kama ịhapụ ya ka mkpọbiụkwụ ahụ nọchiri ya ihu napụ ndị 

Igbo onyinye ọdịnala ha ahụ bụ ijele. Akamgba ndị ahụ chere ijele dị ka mmọnwụ na ọrụnka 

gụnyere: 

 

Nkwatu Ijele 

Otu n‘ime akamgba chere ijele site na mmalite ya n‘ala Igbo bụ ịda ada. Ijele ịda ada na-

abụrụ ndị obodo nwe ya nnukwu ọghọm. Ọ bụ nke a mere na ọha obodo na-agba mbọ dị 

iche iche ịhụ na ọ daghị ada n‘ama. Ndị obodo na-eti mmọnwụ ijele maara na ọ daa ada, ọ 

bụrụ ihe ihere na ihe akọmọnụ dịịrị ha. Ọ bụ echiche banyere ịda ada ijele a mere na a na-

eme emume ọdịnala nke na-ezipụta ntọaja dị iche iche iji medaa mmụọ na mmadụ obi ka 

ijele wee gbaa n‘udo. E nwere ọtụtụ ụzọ ndị ajọ mmadụ na ajọ mmụọ si agba mbọ ka ijele 

daa ada, maọbụ metere ndị obodo ya ihe ihere. Ọ bụkwazị etu ahụ ka ada ijele na-ada si dị 

iche iche. Ndị ajọ mmadụ na ajọ mmụọ na-eji ajọ obi ha maọbụ ajọ echiche ha na-eme ka 

ikuku, mmiri ozuzo, ajụ, nsị na amosu wee kwatuo ijele mgbe ọ na-achọ ịpụta n‘ọda maọbụ 

mgbe ọ na-agba n‘obom. Ikuku, mmiri ozuzo, ajụ, nsị na amosu enweghi mgbe ya na 

mmọnwụ ijele dị na mma ma ọ na-agba, n‘ihi na nke ọbụla n‘ime ha nwere ike ịkwatu ya. 

Iloegbunam (2015) mere ka echiche a pụta ihe mgbe ọ sị na ihe nwere ike ime ka Ijele daa 

ada gụnyere na o nwere ike ọ bụrụ na ijele ekweghi ike ibu onwe ya, ikuku, akọmnsị ndị 

dibịa na anwansị ndị amosu na-akwatu ijele. Mgbe ọbụla otu n‘ime ihe ndị a mere ijele ọ n-

abụ nnukwu ihe mkpọbiụkwụ n‘ihi na o nwere ike ịda. 

 

Ekpemekpe Kristi 
Ekpemekpe Kristi bụ otu n‘ime mmepe anya si n‘aka ndị ọcha wee bịa, bụkwa akamgba 

chere ọrụnka na ijele. Ekpemekpe Kristi na nkuzi ha mere ka ọtụtụ mmadụ n‘ala Igbo na-

ahụ ihe banyere ọrụnka na ijele dị ka ihe onye na-amaghị Chukwu na-eme. Nwadigwe 

(2008:169) mere ka echiche a pụta ihe oge o kwuru na ndị otu ekpemekpe Kristi na Islam si 

na mmepe anya wee bịa cheere ejije ọdịnala ndị Afrịka nnukwu aka mgba. Nkụzi dị etu a 

na-akụtu mmụọ ụfọdụ ndị Igbo gbasara ọdịnala ndụ ha nke nkwenye ekpemekpe ndị a na-

ahụta dị ka ihe ọjọọ. Ọ bụ otu echiche a ka Nwachukwu (2003:167) zipụtara oge o kwuru na 

mmọnwụ esila n‘ihe banyere ekpemekpe o si na ya wee bịa ma bụrụ nke na-enye ya ugwu 

ọtụtụ ọgbọ gara aga pụọ, nke a mere na ndị Afrịka ọgbara ọhụụ na-ahụ mmọnwụ ka ihe 

aghụghọ.   

Ogonna (2008:465) n‘aka nke ya zipụtara nke a n‘ime arịrịọ ya mgbe o kwuru na ọ bụ ihe 

jọgburu onwe ya na ekpemekpe ndị otu Kristi na-eleda mmọnwụ anya nke na taa, a na-ahụ 

mmọnwụ ka amụma e ji emebi ihe n‘eleghi anya n‘ọrụ ọma ọ na-arụ n‘ala Igbo. N‘otu aka 

ahụ Awugosi (2009:14) mere ka a mata na ọtụtụ omenala a na-eme n‘ala Igbo ka ọbịbịa ndị 

ọcha na ekpemekpe ndị otu Krisiti mekpara ahụ. Nwaozuzu (2015:29) gosipụtara ajọ ọnọdụ 

a mgbe ọ sị na oge anyị nọ na ya ugbu a bụ oge ‗Preezi de Lọọdụ!‘Oge ihe niile e ji mara 

ndị Igbo bụ njọ. Ọ gara n‘ihu kwuo na ihe a na-ahụ ka njọ gụnyere mmọnwụ, ịwa ji, iru 

mmgbede, ịgba mkpe, ịzụ ahịa nwa na echichi dị iche iche.  N‘ọnọdụ dị etu o nweghi onye 

ga-eji obi siri ike na-abagide ihe banyere ijele maọbụ were ọṅụ na-egosipụta nka na ọrụnka 

dị n‘irụ awụrụ ya. Ndị mmadụ n‘oge ugbu a na-ahụzị ihe banyere ijele dị ka ịta ahụhụ, nke 

si na nghọta ụmụ Igbo ọgbara ọhụụ na-ezipụta na e jighị ahụhụ anya isi. 

 

Agụmakwụkwọ 
Agụmakwụkwọ bụ otu n‘ime mgbanwe n‘usoro obibi ndụ si n‘aka ndị ọcha wee bịa. Ọ bụ 

nnukwu amụma mmepe anya nke mere ka ndị Igbo nwee nsirihụndụ ọhụụ. Agụmakwụkwọ  

na-eme ka mmadụ pụọ n‘egwu ma bụrụ amụma e si eme ka ihe niile miri emi gbaa n‘anwụ 

site na mmụta maka ọdịmma mmadụ n‘ụwa gbaa gburugburu. Ọ bụ echiche a ka Nwadigwe 

(2008:168) ji sị na ọ jọgburu onwe ya na ọtụtụ emume ọdịnala n‘Afrịka na-ama afọ n‘ala. 

Agụmakwụkwọ mere ka ọtụtụ mmadụ kwesịrị ịnọ n‘obodo na-achịkọba egwu ijele nọrọchaa 

n‘ụlọakwụkwọ dị iche iche na-achụ nta mmụta na amamihe. Ufford (2002:148) mere ka 

echiche a pụta ihe mgbe ọ sị na usoro obibi ndụ ndị ọcha ebiela ọtụtụ ihe dị mkpa banyere 

ịgba egwu nke na-arụ ọrụ na ndụ ndị mmadụ na omenala ha aka ọjọọ. Ọ gara n‘ihu kwuo na 

ọ bụ nke a mere na nchekwaba ihe ọdịnala ndị a enweghị isi na ndụ ha. Ihe ndị a bụụrụ 

ọrụnka na ijele ọdachi. 

Ọ bụ otu echiche a ka Osofisan (1997:5) zipụtara oge o kwuru na e nyebeghi ejije mba 

Afrịka ohere, o wee bụrụ ihe jọgburu onwe ya na njọ na ọtụtụ n‘ime anyị amaghị ihe 

banyere ejije ọdịnala anyị. N‘otu aka ahụ o mere ka ndị mmadụ na-ahụta mmọnwụ dị ka ihe 

e ji emegharị ogbodu na ụmụnwanyị anya iji napụ ha ikike dịịrị ha n‘obodo. Ọnọdụ dị etu a 

mere na mmọnwụ niile enweghịkwa ugwu na nsọpụrụ n‘ebe ọtụtụ mmadụ nọ n‘ala Igbo. 

Okodo (2003:92) n‘aka nke ya mere ka echiche ya banyere ajọ ọnọdụ a pụta ihe mgbe ọ sị 

na ndị omenala ha na-achọ ka ọ nwụọ ga-agba mbọ ka ha tụtee ya. Agụmakwụkwọ anaghị 

enye ndị Igbo ohere ibi ndụ n‘usoro ọdịnala ha, nke ọ na-enye ha ohere ịhazi ijele ga-eme ka 

ndị ọrụnka sị na ya  kpata ihe ha na-eri maọbụ gbaa aka ahịa.  

 

Ọrụ Bekee 

Ọrụ Bekee bụ otu ihe mmepe anya wetara. Ọ bụkwa otu n‘ime ihe akamgba chere ọrụnka na 

ijele. Ọtụtụ ụmụafọ Igbo bagidere ọrụ Bekee dị ka ụzọ e si achụ nta akụnaụba n‘ala Igbo. Ọ 

bụ ndị Bekee wetara ya. Ọ bụ ajọ ọnọdụ ahụ ka Amankulor (2002: 409) ji kwaa arịrị oge ọ sị 

na mmekọrịta anyị na ndị Bekee butere nnukwu nsogbu dị egwu n‘uto na ahụ ike ọrụnka. 

Ọrụ Bekee anaghị enye ndị na-arụ ya ohere ime ihe dịịrị ha n‘onwe ha, ma ya fọdụzie ohere 

ha ga-eji chịkọba egwu ijele. N‘ụzọ dị etu a ndị nwere mmasị n‘ọrụnka na ijele enwekwaghi 

ohere ha ga-eji mee nke a. Usoro obibi ndụ ndị Igbo na-enye ha ohere ịrụ ọrụ ugbo ha, 

mmalite owuwe ihe ubi ha, ma nyekwa ha ohere ime ihe ga-eme ka ndụ na-atọ ụtọ dị ka ịmụ 

egwu, iti mmọnwụ na ọrụ nka ndị ọzọ adịkwaghị. Ihe ndị a niile bụ akamgba chere ọrụnka 

na ijele.   

 

Nleghara Anya n’Ejimara Ndị 

Akamgba ọzọ chere ọrụnka na ijele bụ nleghara anya ụmụafọ Igbo leghaara ejimara ha nke 

ọrụnka na ijele bụ otu n‘ime ha anya. Ọbịbịa ndị ọcha na usoro obibi ndụ ha wetara 

mgbanwe n‘ụzọ pụrụ iche na ndụ ndị Igbo. Ọ bụ nke a mere na ọtụtụ hapụrụ ihe e ji mara ha 

ma bagide ịṅomi usoro obibi ndụ na nsirihụndụ ndị ọcha. Ogu-Raphael (2009:78) mere ka 

echiche a pụta ihe oge ọ sị na emume ọdịnala ndị Afrịka ka e mere ka o jiri nwayọọ laa. Oke 

amụma nṅomi a pụtara ihe n‘ụzọ dị iche iche na ndụ ndị Igbo, mere na ha anaghị ahụ ihe 

mara mma dị n‘omenala ha.  

Ọ bụ otu echiche a ka Nwadigwe (2008:168) zipụtara mgbe ọ sị na ọ bụ ihe mwute na ọtụtụ 

ọrụnka ngosipụta ndị Afrịka na-anyụ ka ọkụ nke mere na ugwu na nsọpụrụ a na-enye ha 

n‘ebe ndị mmadụ nọ adịkwaghị. N‘otu aka ahụkwa ka o si dịrị ya mfe ịtụfu ihe e ji mara ya 

ebe ọ na-agba mbọ ka ọ bụrụ ọkaibe n‘omenala ndị mba ọzọ. Asigbo (2013:8) zipụtara nke a 

oge ọ sị na anyị nọ ebe anyị nọ taa maka na anyị enyeghị ọrụnka na omenala anyị nkwado. 

Ọ bụ ihe banyere oke nṅomi a ndị Igbo na-eṅmi ihe ndị mba ọzọ na nleghara anya n‘ihe e ji 

mara ha, mere na ndị ọrụnka enweghị ugwu na nsọpụrụ n‘ebe ndị ogbo ha nọ n‘ọrụ ndị ọzọ 

dị iche iche nọ. Ọnọdụ dị etu a mere na ọtụtụ mmadụ kwesịrị ịna erita uru dị n‘ọrụnka na 

mmọnwụ ijele enweghị akaọrụ taa n‘ala Igbo. 

 

Mmechi 

Site n‘ihe a hụrụ n‘edemede nchọcha a, e zipụtara na ọrụnka na mmọnwụ Ijele nwere ọtụtụ 

akamgba chere ya. Nke a gosipụtara na ihe na ọchịchịrị nọ n‘agha oge niile, maka na ọ bụ 

etu onye ha ka isi na-awa ya aha. Ọ bụ n‘aka ajọ mmadụ, ajọ mmụọ, na mmepe anya 

gbadoro ụkwụ n‘usoro obibi ndụ ndị Bekee, ka akamgba ndị ahụ si n‘ụzọ dị iche iche achọ 

ka ọrụnka na mmọnwụ mechie kpamkpam n‘ala Igbo. Ọ bụ ihe kwesịrị ekwesị na ụmụafọ 

Igbo na ndị ọchịchị nọ n‘ala Igbo nyere ọrụnka na ijele nkwado. Omenchọcha na-arịọ ndị 

nkuzi na ụmụakwụkwọ n‘ụzọ pụrụ iche ka ha tinye aka n‘ịkwalite ọrụnka na ijele site n‘inye 

ohere a ga-eji gosipụta emume ọdịnala, ọrụnka na mmọnwụ dị iche iche n‘ala Igbo n‘usoro 

agụmakwụkwọ  ha. Ọtụtụ mmadụ ga-esi n‘ụzọ dị etu a, were ọṅụ nabata irụ ọrụnka dị ka otu 

ụzọ mmadụ si eweta ihe ọnụ ga-eri, ọ kachasị n‘ebe ụmụ na-eto eto nọ. Ndị Igbo na-ekwu 

okwu asị na ọ bụ mma onye nwere ka o ji ana aka, maka na ọ bụ nkụ dị na mba na-eghere 

mba nri. N‘ihi ya o kwesịrị ka a chịkọba ma chekwaba ọrụnka na ijele dị ka onyinye pụrụ 

iche n‘ala Igbo, ghara iji ụjọ daara enwe n‘elu maka na ọtụtụ akamgbe chere ya. 

